
Bitaraplyk — Türkmenistanyň parahatçylygy goramaklyga we berkitmäge
gönükdirilen daşary syýasatynda birek-birege bolan hormatyň, ynamyň, deň
hukuklylygyň, goňşuçylygyň we dostlugyň üýtgewsiz ýörelgeleri esasynda dünýäniň
ähli döwletleri bilen oňyn nyzmatdaşlygy amala aşyrmagyň esasy bolup çykyş edýär.

Täze taryhy döwürde türkmen Bitaraplygy öz gerimini, çägini barha giňeldýär. Şunda
Türkmenistanyň hemişelik Bitaraplyk hukuk ýagdaýynyň Birleşen Milletler Guramasynyň
Baş Assambleýasynyň ýörite Kararnamasy bilen üç gezek ykrar edilmegi, «2025-nji ýyl —
Halkara parahatçylyk we ynanyşmak ýyly», «Merkezi Aziýa — parahatçylyk, ynanyşmak we
hyzmatdaşlyk zolagy» atly Kararnamalaryň biragyzdan kabul edilmegi hem ýurdumyzyň
parahatçylyk söýüjilikli syýasatynyň, dünýä döwletleriniň arasynda ynanyşmak
medeniýetiniň dikeldilmegine goşýan goşandynyň halkara giňişlikdäki dabaralanmasydyr.
Döwlet baýdagymyz Birleşen Milletler Guramasynyň belent binasynyň öňünde dünýä
ýurtlarynyň baýdaklary bilen bilelikde parlaýar.

Ýeri gelende bellesek, ýylymyzyň nyşanynyň keşbini düzýän şekillerde hem aýratyn many-
mazmun bardyr. Çünki bu nyşanda Ýer şaryny öz ganatlarynda göterip, ganat ýaýýan laçyn
guşuň şekilini synlanyňda, erkanalygyň, parahat ýaşaýşyň nyşany göz öňüňde janlanýar.
Nyşandaky ýaşyl öwsüp duran derek agajy ekologik howpsuzlyk, daşky gurşawa aýawly
çemeleşmek ýaly hakykaty aýan edýär. Şanly ýylymyzyň nyşanynyň merkezine ýaşyl
tugumyz bilen BMG-niň baýdagynyň ýerleşdirilmegi ýurdumyzyň dünýäniň bu iri halkara
guramasy bilen oňyn hyzmatdaşlyga esaslanýan dostlukly gatnaşyklaryny alamatlandyrýar.

Türkmen halky adamzat taryhynyň ähli döwürlerinde-de parahatçylyk we ynsanperwerlik
ýörelgelerine ygrarly bolupdyr. Hemişelik Bitaraplygymyzyň düýp özenini düzýän bu
ýörelgeler Berkarar döwletiň täze eýýamynyň Galkynyşy döwründe has-da dabaralanyp,
Gahryman Arkadagymyzyň hem-de hormatly Prezidentimiziň tagallalary bilen netijeli
ösdürilýär.

